
MINUTI

Il-Minuti ta’ Laqgħa Nru 1 li saret nhar l-Erbgħa, 9 ta’ Awwissu 2017 ġew ikkonfermati.

KORRISPONDENZA

IĊ-CHAIRPERSON (Onor. Etienne Grech): Għandna din il-korrispondenza li xtaqt inressaqha quddiemkom. Irċevejna din l-email li tgħid hekk; 

Email datata 7 ta’ Settembru 2017 mibgħuta mis-Sur Carlo Mamo mill-Malta   Football Players Association, dwar jekk il-Kumitat huwiex se jkompli jiddiskuti l-isports nurseries, liema diskussjoni kienet inbdiet fl-aħħar leġiżlatura.

Dak iż-żmien iċ-Chairperson tal-Kumitat Permanenti dwar l-Affarijiet Soċjali kien l-Onor. Anthony Agius Decelis u mid-dehra kienet inbdiet id-diskussjoni dwar l-isports nurseries f’pajjiżna. U wara li kienu ġew mistiedna l-MFA u l-YFA kien imiss lill-MFPA sabiex jagħtu l-veduti tagħhom fuq dan is-suġġett. Ovvjament imbagħad ġara li ġara u kellna leġiżlatura ġdida u dawn xtaqu jkunu jafu jekk dan is-suġġett huwiex se jitkompla minn dan il-Kumitat. Issa naraw jekk nistgħux inkomplu din id-diskussjoni wkoll. Hawn xi ħadd li kien Membru fil-Kumitat Permanenti dwar l-Affarijiet Soċjali fil-leġiżlatura l-oħra?  (Onor. Membri: Le)

Mela forsi r-Research Analyst tagħna tkun tista’ tħejji brief qasira dwar x’ġie diskuss fil-leġiżlatura l-oħra u tgħaddiha lill-Membri kollha. B’hekk naraw daqsxejn fiex wasalna fuq dan is-suġġett u naraw ukoll jekk għandniex ninkluduh fil-lista tas-suġġetti li għandna niddiskutu f’din il-leġiżlatura. 

DISKUSSJONI DWAR SUĠĠETTI LI GĦANDHOM JIĠU DISKUSSI MILL-KUMITAT

THE CHAIRPERSON: Is-suġġetti li niddiskutu ma jridux ikunu suġġetti li hemm xi political divisions fihom. Pereżempju xi ħadd semma l-kera ta’ persuni wara li dawn joħorġu mill-ħabs. Dawn huma suġġetti tajbin u li rridu nikkonsidrawhom. Li xtaqt jien hu li nagħmlu lista fejn kulħadd jissuġġerixxi żewġ suġġetti li jixtieq li dan il-Kumitat jiddiskuti. 

L-Onor. Rosianne Cutajar.

ONOR. ROSIANNE CUTAJAR: L-ewwel suġġett li ssuġġerejt huwa l-ghettoisation of immigrants u fuq x’riperkussjonijiet jista’ ikollhom fuq is-soċjetà tagħna, fis-sens meta għandek konċentrazzjoni kbira ta’ immigranti li qegħdin jgħixu fl-istess lokalità u allura aħna nkunu nistgħu nidħlu aktar fuq dan l-aspett. Fil-verità naħseb li dan huwa suġġett ġdid għax ma jidhirlix li kien ġie diskuss qabel. Il-Prim Ministru tkellem ukoll fuq ir-riskji li jista’ ikollna jekk lill-immigranti nibqgħu nżommuhom dejjem flimkien. Naħseb li huwa suġġett innovattiv u li jqajjem ukoll ċerta interess. 

IĊ-CHAIRPERSON: Jeżisti xi sotto-kumitat li jiddiskuti l-issue tal-immigrazzjoni? (Interruzzjonijiet) Tajjeb. Mela nħalluh bl-istess Membri ta’ dan il-Kumitat. Meta jiġi l-bżonn li niddiskutu l-immigrazzjoni nistgħu nkunu l-istess Membri li nagħmlu d-diskussjoni. Mela s-suġġett tal-ghettoisation of immigrants nistgħu nqisuh bħala suġġett tajjeb. Bħala titlu nistgħu nħalluh hekk?  

ONOR. ROSIANNE CUTAJAR: Iva, nistgħu nħalluh hekk.

IĊ-CHAIRPERSON: Jew inkella “Prevention of ghettoisation of immigrants”?

ONOR. ROSIANNE CUTAJAR: Jekk inħalluh kif inhu naħseb li nkunu qed inħalluh aktar miftuħ bħala suġġett. 

ONOR. KARL GOUDER: Għaliex ma niftħux dan is-suġġett tal-immigration billi forsi nistiednu l-NGOs kollha li għandhom x’jaqsmu mal-immigrazzjoni u nħallu lilhom jipprijoritizzaw? Jien naqbel li l-ghettoisation of immigrants is something ... 

THE CHAIRPERSON: Jekk nitkellmu fuq immigrants as a whole, speċi s-suġġett huwa ... 

ONOR. KARL GOUDER: Jien qed naqbel mija fil-mija magħkom imma forsi bħala outreach minn dan il-Kumitat nistgħu nibagħtu ittra lill-NGOs fejn nitolbuhom jagħtuna l-feedback tagħhom. Ovvjament se jkun hemm min ikellmek fuq l-isport, min ikellmek fuq l-immigranti, min ikellmek fuq id-drogi, eċċ. U aħna nġibu dawn is-suġġetti flimkien  u tkun aktar xi ħaġa ġejja minnhom għax kulħadd ikollu l-ideat tiegħu ... 
ONOR. ROSIANNE CUTAJAR: Naħseb għandna nidħlu f’iktar dettall għax Kumitati qabilna diġà iddiskutew l-immigrazzjoni. M’għandix dubju li dan is-suġġett diġà kien fuq l-aġenda u allura m’għandniex inkunu ripetittivi u minflok għandna nipprovaw nidħlu f’aktar dettall dwar is-suġġett imsemmi. Ħalli mbagħad niftħu wara għax m’għandix dubju li meta se nibdew niddiskutu l-ghettoisation of immigrants se jqumu suġġetti oħra. Allura forsi nimxu xi ftit bil-kontra, u minflok nibdew minn suġġett miftuħ, nidħlu f’iktar dettall fuq dan is-suġġett u mbagħad niftħu għax dawn se nkunu f’kuntatt regolari magħhom. Fil-verità ma naħsibx li mhux se jkollna l-opportunità li niftħuh aktar is-suġġett.

ONOR. KARL GOUDER: Jien qiegħed nifhem li meta nibdew suġġett suġġett se nibagħtu għall-NGOs li għandhom x’jaqsmu ma’ dak is-suġġett partikolari u mbagħad nidħlu f’aktar dettall fuq dak is-suġġett. 

THE CHAIRPERSON: Kull meta jkollna suġġett aħna se nistiednu lill-mistednin biex magħhom niddiskutu dak is-suġġett partikolari. Ix-xogħol tal-Kumitat hu li jisma’ lil dawk involuti f’dak is-suġġett, inkluż l-immigranti nfushom. Dan bħal meta tkellimna fuq id-donazzjoni tal-organi. Dakinhar ġibna wkoll persuni li kienu ngħataw organu sabiex nisimgħu lilhom ukoll. Meta nfasslu suġġett għad-diskussjoni u niffissaw data għal laqgħa, kull Membru f’dan il-Kumitat jibgħat lili jew lis-Sur Stephen Grech lil min jixtieq jistieden għad-diskussjoni. Ovvjament irridu noqogħdu daqsxejn attenti hawnhekk biex ma nġibux persuni biex jitkellmu li ma jkunux relevanti għas-suġġett li nkunu qed niddiskutu. Kemm jista’ ikun inġibu mistiedna li jkollhom informazzjoni valida x’joffru. Ngħaddu issa għal suġġett ieħor. 

L-Onor. Rosianne Cutajar.  

ONOR. ROSIANNE CUTAJAR: It-tieni suġġett li xtaqt nissuġġerixxi hu li ngħaqdu flimkien l-ewtanasja u l-kremazzjoni għax it-tnejn li huma għandhom x’jaqsmu mal-mewt, fis-sens l-għażla li ttemm ħajtek u l-għażla ta’ x’se jiġri minn ġismek wara mewtek. U allura forsi nistgħu norbtuhom it-tnejn flimkien. Forsi bħala titlu nistgħu ngħidu “End of life choices”? Jew jekk forsi l-kelma “choice” ma togħġobkomx minħabba diversi issues morali, eċċ. nistgħu nagħtuh isem ieħor. Min-naħa tiegħi xtaqt li niddiskutu dawk iż-żewġ suġġetti. 

ONOR. CLYDE PULI: M’għandix problema biex niddiskutuhom dawn imma ...

IĊ-CHAIRPERSON: Is-suġġett tal-ewtanasja diġà kien ġie diskuss hux hekk? 

DR ELAINE BURMINGHAM (Research Analyst): Dwar l-ewtanasja kien hemm numru ta’ laqgħat fil-leġiżlatura l-oħra, u allura jekk se jerġa’ jinfetaħ dan is-suġġett tkunu tridu tiddeċiedu jekk hux se taddottaw dawk il-laqgħat li diġà saru jew inkella hux se tibdew tiddiskutuh mill-ġdid. 

ONOR. CLYDE PULI: Li qed ngħid jien hu li dawn jistgħu jkunu laqgħat informattivi, u allura bażikament wieħed jista’ jaqra l-materjal li diġà għandna għad-dispożizzjoni tagħna. 

ONOR. ROSIANNE CUTAJAR: Fil-każ nagħżlu s-suġġett tal-kremazzjoni.

IĊ-CHAIRPERSON: Cremation is an interesting subject u għalhekk se nikkonsidrawh biex ninkluduh fil-lista tagħna. 

ONOR. ROSIANNE CUTAJAR: (Interruzzjonijiet) Ħafna. Jien ipprovajt indaħħal żewġ suġġetti f’wieħed. 

IĊ-CHAIRPERSON: Ir-raġuni hi li l-ewtanasja diġà iddiskutejnieha. Kien ħareġ xi rapport ukoll? Kien hemm xi laqgħa li kienet se ssir u ma saritx minħabba t-tħabbir tal-elezzjoni? 

DR ELAINE BURMINGHAM: Eżatt. Kien qed isir ix-xogħol fuq is-suġġett u mbagħad ovvjament ġie xolt il-Parlament.

IĊ-CHAIRPERSON: Mela nistgħu nikkonsidraw li nkomplu niddiskutu s-suġġett. Ovvjament naraw x’ġie ppreżentat s’issa. Il-Membri jistgħu jaraw il-Minuti ta’ dawk il-laqgħat ukoll. 

ONOR. CLYDE PULI: Għandek ukoll it-transcripts tal-laqgħat.

IĊ-CHAIRPERSON: Nistgħu nagħmlu hekk. Jekk xi darba niftiehmu li nerġgħu niddiskutu l-ewtanasja naraw daqsxejn x’għamel il-Kumitat preċedenti.
ONOR. ROSIANNE CUTAJAR: Naħseb se jkollna ħafna requests minn diversi NGOs. Il-fatt li diġà hemm suġġetti li kienu bdew jiġu diskussi, naħseb li kulħadd se jkun qed jistenna li niffinalizzawhom u forsi anke noħorġu rapport fuqhom. Jekk hemm suġġetti jaħarqu u forsi jkollna wkoll xi talbiet minn NGOs biex nikkonkluduhom ikun tajjeb li naraw ftit kif se naħdmu fuqhom. Issa ħafna minna wisq probabli ninbidlu matul dawn il-ħames snin, u allura tajjeb li għallinqas meta ... 

IĊ-CHAIRPERSON: Jekk xi ħadd jinbidel ovvjament irid iġib replacement. L-istess jekk xi ħadd ikun nieqes, kemm jista’ ikun għandu jibgħat lil ħaddieħor minfloku. Xi kultant, f’każijiet urġenti, ġieli jkollna nsejħu lil xi ħadd mill-Kamra biex inkunu nistgħu nibdew il-laqgħa. Onor. Grixti, għandek xi suġġetti partikolari li tixtieq li niddiskutu? Ilbieraħ kumbinazzjoni kellna laqgħa tal-Kumitat Permanenti dwar is-Saħħa, ippresedut mill-Onor. Grixti, u ħriġna bl-idea li ċerti suġġetti li jkunu jaħarqu ħafna nagħmluhom f’laqgħat konġunti. Qiegħed ngħid hekk għax għandek suġġetti li jkunu overlapping bejn il-familja, is-soċjal u s-saħħa. Apparti minn hekk, meta nagħmluhom konġunti se jkollna aktar Membri preżenti, se jkollna aktar clout u jekk xi ħadd ma jkunx jista’ jiġi, xorta jkollna numru tajjeb ta’ Membri preżenti u allura nkunu nistgħu nimxu aħjar. 

Onor. Grixti, inti għandek xi suġġett partikolari li tixtieq li jiġi diskuss f’dan il-Kumitat? 

ONOR. SILVIO GRIXTI: Intom diġà semmejtu xi suġġetti partikolari?

IĊ-CHAIRPERSON: S’issa semmejna l-ghettoisation of immigrants u l-cremation. Inti tixtieq tinkludi xi suġġetti?

ONOR. SILVIO GRIXTI: Għalissa le. 

IĊ-CHAIRPERSON: Min-naħa tiegħi nixtieq inressaq ukoll żewġ suġġetti. Kif nafu, fl-aħħar leġiżlatura konna biddilna l-liġi u tajna l-permess biex f’każijiet speċjali jkun jista’ jintuża l-estratt tal-kannabis bħala kura medika. Però ilkoll kemm aħna nafu għax kollha kemm aħna niltaqgħu man-nies, li kien hemm min qed jgħid li hemm ħafna burokrazija fiha l-affari. Kellek xi psikjatri li qalu li mhijiex tajba filwaqt li oħrajn qalu li hija tajba. Li nixtieq jien hu li niddiskutu l-medical cannabis bħala wieħed mis-suġġetti tagħna imma niddiskutuh f’kumitat konġunt. 

ONOR. ROSIANNE CUTAJAR: Tistgħu tgħiduli min qiegħed ukoll fil-Kumitat Permanenti dwar l-Affarijiet tal-Familja? L-Onor. Clyde Puli, l-Onor. Ivan Bartolo u l-Onor. Silvio Grixti. Tajjeb wisq. Fil-fatt dik kienet raġuni għalfejn s’issa għadna ma ltqajniex bħala Kumitat Permanenti dwar l-Affarijiet tal-Familja għax għandek ħafna suġġetti li jistgħu jiġu diskussi f’laqgħat konġunti.

IĊ-CHAIRPERSON: Is-suġġett tal-kremazzjoni taħseb li nistgħu niddiskutuh f’laqgħa konġunta jew inkella fil-Kumitat Permanenti dwar l-Affarijiet Soċjali biss? 

ONOR. CLYDE PULI: Fl-opinjoni tiegħi s-suġġetti tal-familja jaqgħu kollha taħt l-affarijiet soċjali. 

ONOR. ROSIANNE CUTAJAR: Hekk hu.

IĊ-CHAIRPERSON: Mela l-kremazzjoni nistgħu nagħmluha bħala laqgħa konġunta. Il-ghettoisation of immigrants u l-medical cannabis ...

ONOR. ROSIANNE CUTAJAR: Il-kremazzjoni jidħol fiha l-Kumitat Permanenti dwar il-Familja, fis-sens ta’ jekk għandhiex tkun għażla ta’ bniedem li fit-testment tiegħu jħalli x-xewqa tiegħu li jiġi kremat, avolja nafu li t-testment idum ma jinfetaħ wara li l-persuna tmut, jew inkella l-għażla għandhiex tkun f’idejn il-familjari wara li dak li jkun imut. 

IĊ-CHAIRPERSON: Mela l-ghettoisation nagħmluha konġunta wkoll. Infakkar li meta jkun hemm laqgħa konġunta, iċ-Chairpersons jalternaw fit-tmexxija kull laqgħa. It-tieni suġġett li xtaqt li niddiskuti huwa marbut mar-regulation or decriminalisation of prostitution. This is an open speech dwar jekk il-prostituzzjoni għandhiex tiġi regolata jew inkella għandhiex tiġi projbita. 

ONOR. CLYDE PULI: Prostituzzjoni jew ...
IĊ-CHAIRPERSON: Anything to do with prostitution, jiġifieri r-regolarizzazzjoni tal-prostituzzjoni, sex work u kif ukoll burdelli. 

ONOR. CLYDE PULI: Tista’ tgħid il-prostituzzjoni u t-traffikar tal-persuni. 
IĊ-CHAIRPERSON: Hekk hu.
 
ONOR. ROSIANNE CUTAJAR: Could be għax jistgħu jkunu linked jew le. 

IĊ-CHAIRPERSON: Issa dan is-suġġett nagħmluh konġunt jew le? Jien naħseb li iva.
 
ONOR. ROSIANNE CUTAJAR: Iva, nistgħu nagħmluh konġunt għax ħafna mill-prostituti jkollhom membri fil-familja tagħhom li jkunu għamlu dak it-tip ta’ xogħol ukoll.

IĊ-CHAIRPERSON: Din hija xi ħaġa li taffettwa lill-familja. Ġieli jkun hemm raġel miżżewweġ ...

ONOR. ROSIANNE CUTAJAR: Pereżempju, bejn l-omm u l-bint. Naf każ fejn in-nanna kienet prostituta, imbagħad it-tifla tagħha ma kenitx imma n-neputija daħlet ukoll fil-prostituzzjoni. 

IĊ-CHAIRPERSON: Jew irġiel miżżewġin jipprostitwixxu lin-nisa tagħhom! Għalhekk fid-diskussjoni tagħna rridu ndaħħlu wkoll is-suġġett tal-pimps. Mela dan suġġett li niddiskutuh f’laqgħa konġunta. 

L-Onor. Clyde Puli.

ONOR. CLYDE PULI: Nixtieq nagħmlu laqgħa speċifika dwar il-kunċett tal-housing estates u r-relevanza tagħhom. Nixtieq li nipprovaw insibu esperti biex jagħtuna l-veduti tagħhom fuq is-suġġett. Hawn min qed isostni li housing estate jista’ joħloq problemi ġodda soċjali. 

ONOR. ROSIANNE CUTAJAR: Dan is-suġġett relatat ħafna mal-ghettoisation of immigrants.

ONOR. CLYDE PULI: Imma dik marbuta mal-immigrazzjoni. Dan li qed ngħid jien differenti. Meta qed nitkellmu fuq il-ghettoisation of immigrants nista’ ngħidlek li għalija Tigne huwa ghetto tas-sinjuri. Jien mhux qed nitkellem f’dak is-sens imma qed nitkellem fuq problemi soċjali oħrajn. Dak huwa l-ewwel suġġett.
 
IĊ-CHAIRPERSON: Mela s-suġġett huwa l-housing estates.

ONOR. CLYDE PULI: Il-kunċett ta’ housing estate. Għandna bżonn inġibu soċjologi sabiex jgħidulna x’tip ta’ riċerka teżisti. Hawn min jgħid “A” u hawn min jgħid “B” imma aħna nkunu nistgħu nifhmu aħjar xi tfisser meta jkollok housing estate massiv. Dan l-aħħar fid-distrett tiegħi u tal-Onor. Rosianne Cutajar qed isir proġett pjuttost massiv fis-Siġġiewi. Min-naħa dan huwa tajjeb għax qiegħed jagħti saqaf lin-nies imma peress li huwa proġett massiv, u hemm xi żewġ proġetti li diġà saru u ieħor in the pipeline, hemm min qed jargumenta li ħafna residenzi allokati ħdejn xulxin għas-social housing jistgħu joħolqu areas ġodda ta’ problemi soċjali. Għalhekk ikun aħjar jekk dawn tħallathom. Jien nixtieq nisma’ lill-esperti x’għandhom xi jgħidu fuqha din, jiġifieri aktar milli diskussjoni, din hija xi ħaġa ta’ informazzjoni. 

It-tieni suġġett li nixtieq li niddiskutu huwa fuq kif qed jevolvi s-suq tal-kera u l-impatt li qed iħalli fuq il-familji. Issa aħna nemmnu f’suq ħieles imma x’qed ikun l-impatt soċjali fuq il-familji? X’jagħmlu barra minn Malta? 

ONOR. ROSIANNE CUTAJAR: Interessanti ħafna bħala suġġett.

ONOR. CLYDE PULI: Suġġett ieħor li nistgħu niddiskutu huwa l-kunċett ġdid ta’ working poor.

IĊ-CHAIRPERSON: Jekk mhux sejjer żball diġà konna tkellimna fuq il-prekarjat. 

DR ELAINE BURMINGHAM: Dak kien suġġett pjuttost qasir u konna indirizzajna biss il-prekarjat. 

ONOR. CLYDE PULI: Dak kien mil-lat ta’ prekarjat aktar milli mil-lat ta’ working poor. Hawnhekk għandek persuna normali li qiegħda bil-paga imma li llum qed titqies bħala working poor.

IĊ-CHAIRPERSON: Onor. Puli, inti diġà tajt tliet suġġetti. Tinsewx li kull laqgħa tista’ teħdilna tlieta jew erba’ laqgħat.

ONOR. CLYDE PULI: Kollox sew imma għalhekk li jien mort fuq xi ħaġa aktar speċifika. Pereżempju, semmejt il-housing estates; din forsi nistgħu nagħmluha f’laqgħa waħda, fejn inġibu erba’ esperti biex jagħtuna l-informazzjoni meħtieġa u daqshekk. Tkun laqgħa li minnha nistgħu nitgħallmu minnha.

IĊ-CHAIRPERSON: Jien tkellimt ma’ Dr Burmingham u għedtilha li wara li nispiċċaw suġġett tħejjilna rapport u aħna, imbagħad narawh flimkien u napprovawh. U jekk ikun hemm bżonn rakkmandazzjonijiet, speċjalment fuq suġġetti li fuqhom naqblu li għandhom isiru r-rakkmandazzjonijiet min-naħa tal-Kumitat, ngħadduhom ukoll. Imbagħad kif napprovaw tali rapport inressquh fuq il-Mejda tal-Kamra. 

ONOR. CLYDE PULI: Is-suġġett tal-pensjonijiet huwa suġġett wiesa’. Nifhem li kien hemm oqsma fih li ġew irranġati imma l-pensjoni minima - imbagħad għandek diskussjonijiet oħra, fosthom dik fuq il-housing u dawn l-affarijiet kollha - x’inhi r-relevanza tagħha llum? 

IĊ-CHAIRPERSON: Is-suġġett tal-pensjonijiet trid tħallih waħdu għax fih bosta aspetti. 

ONOR. CLYDE PULI: Jien kultant nippreferi hekk għax id-diskussjoni tkun inqas partiġġjana. Jekk tħares ħarsa fit-tul lejn il-futur u tgħid 20 sena minn issa xi sfidi se jkollna ... Għandek is-sustainability tas-sistema u li jkunu adegwati għall-pensjonanti nfushom. (Interruzzjonijiet) Jekk inħarsu lejn dan is-suġġett ftit aktar fit-tul forsi jista’ ikollna diskussjoni aktar fruitful. 

IĊ-CHAIRPERSON: Allura x’inhu s-suġġett eżatt? 

ONOR. CLYDE PULI: Is-sostenibilità u l-adegwatezza tal-pensjonijiet.

IĊ-CHAIRPERSON: Tajjeb. L-Onor. Karl Gouder.

ONOR. KARL GOUDER: Wieħed mis-suġġetti li xtaqt li niddiskutu huwa d-drug addiction u l-aċċessibilità tad-droga. Jien qed nieħu l-impressjoni li aktar ma jgħaddi ż-żmien id-droga aktar qiegħda ssir aċċessibbli. U kważi kważi llum saret aċċessibbli daqs li kieku qed tieħu kafe jew tè! U għalhekk is-sitwazzjoni saret verament inkwetanti. Xtaqt niddiskutu l-aċċessibilità tad-droga u mbagħad, in the same lines of drug addiction, niddiskutu wkoll il-ħajja wara li dawn iż-żgħażagħ jgħaddu minn proċess ta’ riabilitazzjoni. Jiena naħseb li jkun tajjeb li nitkellmu ftit dwar l-aċċessibilità.  

IĊ-CHAIRPERSON: Mela l-aċċessibilità tad-droga u l-ħajja wara r-riabilitazzjoni.

ONOR. KARL GOUDER: Naħseb li diġà iddiskutejna s-suġġett tal-bullying imma jekk għadna le, naħseb li tkun idea tajba li niddiskutu dan is-suġġett. U l-aħħar suġġett li xtaqt li niddiskutu huwa fuq iż-żgħażagħ li joħorġu mis-sistema edukattiva tagħna mingħajr ebda ċertifikati. X’qed isir minnhom dawn iż-żgħażagħ? U x’nistgħu nagħmlu biex nagħtuhom futur aħjar? 

IĊ-CHAIRPERSON: L-Onor. Ivan Bartolo.

ONOR. IVAN BARTOLO: Min-naħa tiegħi xtaqt li nitkellmu ftit fuq meta ħabsi joħroġ mill-ħabs u l-integrazzjoni tiegħu lura fis-soċjetà. Pereżempju hemm min ikollu jibdel l-indirizz mill-ewwel, u allura ġieli jdum ix-xhur ma jirċievi l-income tiegħu mid-Dipartiment tas-Sigurtà Soċjali. Ġieli jieħdu x-xhur u hemm min ma jkunx jafhom dawn l-affarijiet. Għalhekk xtaqt li niddiskutu wkoll l-integrazzjoni lura tal-ħabsin fis-soċjetà. 

IĊ-CHAIRPERSON: Mela s-suġġett se nsemmuh “integrazzjoni fis-soċjetà wara piena ta’ priġunerija”. 

ONOR. IVAN BARTOLO: Meta anzjani jridu jagħtu terz tal-ġid tagħhom. Ħafna drabi dawn l-anzjani jkunu ġew abbandunati għal kollox minn uliedhom u għalhekk isibu ruħhom waħedhom. Nafu li dawn l-anzjani jgħaddu minn diversi diffikultajiet u bħalissa qed jiġi f’moħħi każ ta’ anzjan, li dan spiċċa l-isptar u n-nurse talbitu biex iġib il-pilloli mid-dar. Issa jekk dan m’għandu lil ħadd, min se jġibhomlu l-pilloli?! 

ONOR. JUSTYNE CARUANA (Ministru għal Għawdex): Hemm il-liġi l-ġdida kontra l-abbandun fil-Kodiċi Kriminali. Jekk m’iniex sejra żball din saret fil-leġiżlatura preċedenti. Konna għamilna emendi fil-Kodiċi Kriminali, b’wieħed mir-reati l-ġodda li ħloqna kien proprju dan tal-abbandun. Li tabbanduna lil xi ħadd u li b’konsegwenza ta’ hekk dan jispiċċa f’hardship, sar meqjus bħala reat kriminali. F’dan il-kuntest kien hemm ukoll abbozz ta’ liġi li se jkun qiegħed jerġa’ jitressaq f’din il-leġiżlatura, u dan l-abbozz ta’ liġi huwa marbut mal-liġi dwar il-protezzjoni tal-vulnerabbli. Hemmhekk għandek ċerti regolamenti u artikoli tal-liġi fejn qed jagħtu protezzjoni addizzjonali lill-patrimonju tal-persuna biex ma jkunx hemm abbuż f’dak is-sens u biex nissalvagwardaw lil dik il-persuna mill-abbuż finanzjarju u mill-abbuż ekonomiku.
IĊ-CHAIRPERSON: Mela din il-mistoqsija ġiet indirizzata mill-Ministru.

ONOR. JUSTYNE CARUANA: Imma tajjeb li nitkellmu dwarha għax kienet saret konsultazzjoni pubblika imma qatt ma kellna l-opportunità li noħorġu l-findings tagħha. Naħseb li tkun xi ħaġa interessanti jekk naħdmu ftit fuqha. 

IĊ-CHAIRPERSON: X’titlu se nagħtuh dan is-suġġett? 

ONOR. JUSTYNE CARUANA: Jiena kieku nagħmlu b’mod ġeneriku “abbuż fuq l-anzjani” u mbagħad wieħed jidħol fid-diversi aspetti tiegħu aħna u niddiskutu.

IĊ-CHAIRPERSON: Ministru, għandek xi suġġett ieħor?

ONOR. JUSTYNE CARUANA: Jien mhux l-ewwel darba li kont Membru f’dan il-Kumitat imma issa, li għandi dan l-irwol, nixtieq inġib ir-realtajiet Għawdxin a konjizzjoni ta’ dan il-Kumitat. Hemm ċerti eżerċizzji għaddejjin u nixtieq li parti mill-konsultazzjoni pubblika tkun sessjoni u preżentazzjoni ta’ dawn l-iżviluppi quddiem dan il-Kumitat. Li xtaqt niddiskuti ħafna hija realtà ġdida ta’ faqar ġdid li għandna f’Għawdex. F’Għawdex għandna failed social cases. Fil-fatt is-sistema tkun falliet ma’ dawn in-nies meta kienu qegħdin jgħixu f’Malta, u allura dawn abbandunaw l-istruttura kollha li jafu f’Malta u ġew joqogħdu Għawdex. Dan huwa faqar ġdid għalina u għalhekk qegħdin niffaċċjaw din is-sitwazzjoni. Pereżempju l-kirjiet hemmhekk huma orħos. 

Għandek familji jew individwi li jkunu każijiet soċjali u dawn ikollhom problemi mad-dipartimenti u jħossu li ma jistgħux ilaħħqu aktar. B’hekk jaqgħtu kollox minn Malta u jittrasferixxu ruħhom Għawdex. Meta jiġu Għawdex jibdew relazzjoni ġdida mad-dipartimenti li lilhom ma jkunux jafuhom imma they try to turn over a new leaf. Din hija realtà ġdida f’Għawdex. (Interruzzjonijiet) 

IĊ-CHAIRPERSON: Mela dan is-suġġett se nsemmuh “Realtajiet soċjali ġodda f’Għawdex.”

ONOR. JUSTYNE CARUANA: Kumbinazzjoni l-ġimgħa li għaddiet indirizzajt il-konferenza tal-Mental Health Association Għawdxija u għaliha kien hemm preżenti wkoll il-Kummissarju għat-Tfal. Bħalissa qegħdin ngħixu f’realtà fejn it-tfal qed jitħallew waħedhom id-dar. Din mhijiex xi ħaġa ta’ Għawdex biss imma hija xi ħaġa fuq bażi nazzjonali, fejn il-ġenituri, minħabba impenji u responsabilitajiet li qed ikollhom, qegħdin iħallu lil uliedhom id-dar biċ-ċwievet f’idejhom! Dawn il-ġenituri qegħdin jirresponsabilizzaw lit-tfal u forsi qegħdin jitfgħu piż ikbar u addizzjonali fuq it-tfal, liema piż mhux qed jifilħuh. 

IĊ-CHAIRPERSON: Dik hija xi ħaġa illegali?

ONOR. JUSTYNE CARUANA: Mhijiex kwestjoni ta’ liġi imma bħalissa għandek il-politika nazzjonali tat-tfal li għadha kif spiċċat mill-konsultazzjoni pubblika, u għalhekk naħseb li għandna nqajmu dan il-punt f’dan il-mument partikolari biex niddiskutu dan it-tagħrif.

IĊ-CHAIRPERSON: Din hija issue nazzjonali.

ONOR. JUSTYNE CARUANA: Hekk hu, hija issue nazzjonali.

ONOR. ROSIANNE CUTAJAR: Nistgħu nagħmluha konġunta mal-Kumitat Permanenti dwar il-Familja. 

ONOR. JUSTYNE CARUANA: Hawnhekk qed ngħabbu lit-tfal tagħna b’dawn il-piżijiet u għalhekk se nkunu qegħdin noħolqu ġenerazzjoni b’baggage psikoloġiku li huwa ikbar minn ta’ ħaddieħor. U filwaqt li naqbel li għandna nindirizzaw il-kwestjoni tal-bullying, però imbagħad għandek dan l-aspett psikoloġiku tat-tfal li rridu nitrattawh ukoll minħabba l-piżijiet li aħna l-kbar qegħdin nitfgħu fuqhom. Nerġa’ ngħid li hawnhekk qegħdin inrawmu ġenerazzjoni bi problema ta’ saħħa mentali.

IĊ-CHAIRPERSON: U hemm xi età partikolari f’dawn it-tfal?

ONOR. JUSTYNE CARUANA: Jiena qiegħda nitkellem fuq tfal. Fil-liġi għandek id-definizzjoni ta’ tfal, fejn persuni taħt is-16-il sena għandek titrattahom ta’ tfal.

IĊ-CHAIRPERSON: Mela dan is-suġġett nistgħu nsemmuh “Tfal li jitħallew waħedhom id-dar”.

ONOR. KARL GOUDER: Sur President, nistgħu forsi nieħdu t-tfal bħala suġġett u mbagħad nitkellmu kemm dwar dak li semmiet il-Ministru kif ukoll dwar il-bullying.   

IĊ-CHAIRPERSON: Ejjew nipprovaw inkunu speċifiċi fis-suġġetti tagħna għax inkella nispiċċaw niftħu ż-żejjed. 

ONOR. KARL GOUDER: Tista’ tkun idea tajba li tara t-tfal illum il-ġurnata xi sfidi qed ikollhom iħabbtu wiċċhom magħhom.

ONOR. JUSTYNE CARUANA: Għandek il-bullying u s-cyber bullying, jiġifieri hemm ħafna fuqiex titkellem fuq dan is-suġġett. Fenomenu li rridu nitrattaw ukoll huwa d-dipendenza tat-tfal fuq il-gadgets u fuq il-games diġitali. Fil-fatt jien dawn issa qed niskoprihom mat-tfal tiegħi. Dawn it-tfal ikunu qegħdin jilagħbu l-games online u jikkomunikaw ma’ ħaddieħor mingħajr ma jkunu jafu min huma ...  

IĊ-CHAIRPERSON: This is a very pertinent issue. Jien għandi tifel ta’ 13-il sena li wkoll jilgħab dan il-logħob imma ma min ikun qed jitkellem tinduna li leħen ta’ tifel u mhux ta’ raġel.

ONOR. JUSTYNE CARUANA: Dawn mhux ilħna imma kemm jitfgħulek żewġ kelmiet li aħna l-kbar nindunaw x’inhuma imma t-tfal ma jindunawx bihom! 

IĊ-CHAIRPERSON: Mela suġġett fuq it-tfal li jitħallew id-dar waħedhom u l-ieħor ... 

ONOR. CLYDE PULI: La qegħdin fiż-żifna u għandna preżenti Membri miż-żewġ Kumitati, nistgħu naraw liema suġġetti rridu niddiskutuhom b’mod konġunt u liema rridu nisseparaw. Kieku jien fil-Kumitat Permanenti dwar il-Familja ndaħħal id-diskussjoni dwar id-digital gaming addiction għax naħseb li huwa suġġett pertinenti ħafna bħalissa. 

IĊ-CHAIRPERSON: Mela nsemmuh “Perikli assoċjati mat-teknoloġija fit-tfal”.

ONOR. JUSTYNE CARUANA: Anke l-bullying u s-cyber bullying.

ONOR. ROSIANNE CUTAJAR: Aktar milli dipendenza naħseb li aktar għandna niffokaw fuq il-perikli tat-teknoloġija.
ONOR. CLYDE PULI: L-addiction għaliha. Inti għandek id-dipendenza fuq dak l-oġġett, li ma tafx tisjoċjalizza mingħajrha u li permezz tat-teknoloġija sirna ...
 
ONOR. JUSTYNE CARUANA: ... min qed jieħu ħsieb it-tfal jikkontrolla jekk hemmx addiction jew le. Imbagħad fl-istess waqt hemm ukoll il-bullying u l-grooming tat-tfal. Fil-liġi tagħna għad m’hemm xejn fuq il-grooming tat-tfal. Grooming tfisser li għandek adult li jkun qed jikkultiva tifel jew tifla biex iwasslu għal affarijiet oħrajn, fosthom għal abbuż sesswali u pedofilja. U dan jista’ jibda minn dawn it-tip ta’ inkontri permezz tal-games diġitali. Jekk minn dan il-Kumitat noħorġu l-ħtieġa li jkollna liġi fuq il-grooming, naħseb li nkunu qegħdin nagħmlu biċċa xogħol tajba.

IĊ-CHAIRPERSON: Mela x’se nsemmuh dan is-suġġett? 

ONOR. JUSTYNE CARUANA: Fejn inti toħloq diskussjoni jew pjattaforma dwar il-perikli u r-riskji li hemm b’konnessjoni mad-dinja diġitali.

ONOR. JUSTYNE CARUANA: .... potenzjali relatati mal-pjattaforma diġitali.

IĊ-CHAIRPERSON: “Perikli jew riskji relatati mad-dinja diġitali”.

ONOR. JUSTYNE CARUANA: Tajjeb.

ONOR. ROSIANNE CUTAJAR: Suġġett li xtaqt niddiskuti fil-Kumitat Permanenti dwar il-Familja huwa marbut ma’ realtajiet familjari fejn it-tfal ikunu abbużivi mal-ġenituri tagħhom. Jiena ġieli ltqajt ma’ każijiet bħal dawn u naħseb li jkun interessanti – s’issa għadu ma tantx ġie diskuss dan is-suġġett – li filwaqt li qegħdin nitkellmu fuq ir-responsabilità li qed jgħabbu l-ġenituri fuq it-tfal tagħhom, niddiskutu wkoll l-imġieba tat-tfal fil-konfront tal-ġenituri tagħhom, u li ħafna drabi din tkun waħda abbużiva. Pereżempju, naf b’realtajiet fejn l-omm diġà ikollha problemi finanzjarji kbar, u din ikollha t-tifel jgħix magħha. Dan ikun jaħdem imma ma jagħtiha xejn lil ommu fl-aħħar tax-xahar biex jgħinha fis-sitwazzjoni finanzjarja tagħha. L-omm tibda titolbu biex jgħinha ftit u t-tifel jirribella u jwaddbilha xi ħaġa! Dawn kienu każijiet li ġieli ltqajt magħhom personalment fil-kostitwenza tiegħi. Għalhekk naħseb li tkun interessanti jekk niddiskutu dan is-suġġett fil-Kumitat.  

IĊ-CHAIRPERSON: Ma tkunx xi ħaġa xokkanti li l-midja tirrapporta li aħna qegħdin niddiskutu dan is-suġġett? 

ONOR. JUSTYNE CARUANA: Din hija r-realtà u anke fl-isfera tal-vjolenza domestika ġieli kien hemm każijiet simili.

ONOR. ROSIANNE CUTAJAR: Għandek ukoll tfal li jkunu aggressivi fil-konfront tal-għalliema tagħhom. Meta kont ngħallem niftakar għalliem partikolari li spiċċa msawwat minn student! Dawn huma żewġ sitwazzjonijiet li jien iltqajt magħhom personalment. 

IĊ-CHAIRPERSON: Is-suġġett insemmuh “Abbuż tat-tfal fuq l-adulti”?

ONOR. ROSIANNE CUTAJAR: Tfal u żgħażagħ.

IĊ-CHAIRPERSON: “Abbuż minn tfal jew adoloxxenti ...”

ONOR. ROSIANNE CUTAJAR: Li hu inkwetanti hu għax meta għandek abbuż mit-tfal fuq il-ġenituri, dawn se jagħmlu l-istess ma’ persuni oħra wkoll. 

ONOR. CLYDE PULI: Naħseb jien tiġi challenging behaviour.

ONOR. JUSTYNE CARUANA: F’challenging behaviour tkun qed tidħol f’konnotazzjonijiet oħrajn.

ONOR. ROSIANNE CUTAJAR: Jekk tkun daqsxejn imqareb ukoll jista’ ikollok challenging behaviour. 

ONOR. CLYDE PULI: Jien wieħed minn dawk li nemmen li meta jkunu tfal f’din is-sitwazzjoni jkollhom problema.

ONOR. JUSTYNE CARUANA: Naħseb iktar hija kwestjoni ta’ anger management fit-tfal. U mbagħad trid tara kif tiġi indirizzata. 

IĊ-CHAIRPERSON: Anger management tkun parti mis-soluzzjoni. Is-suġġett irid ikun “Tfal u adoloxxenti li jabbużaw mill-adulti”. Jien naħseb li għandna nużaw il-kelma “abbuż”.
ONOR. JUSTYNE CARUANA: Tista’ tgħid “abbuż” u tindirizzaha minn aspetti differenti. Mhux se noqogħdu ngħidu abbuż fuq anzjani, fuq tfal, eċċ. imma ngħidu abbuż. 

ONOR. KARL GOUDER: Challenging behaviour.

ONOR. JUSTYNE CARUANA: Le, meta qed issemmi challenging behaviour tkun qiegħed tidħol f’konottazzjonijiet oħra. 

IĊ-CHAIRPERSON: “Imġieba abbużiva ...

ONOR. ROSIANNE CUTAJAR: U fil-brackets għamel fil-konfront tal-ġenituri ħalli mbagħad ...

IĊ-CHAIRPERSON: Imma mhux bilfors ġenituri għax tista’ tkun ukoll imġieba abbużiva mal-għalliema tagħhom ...
 
ONOR. ROSIANNE CUTAJAR: Jiena naraha li meta dawn jaġixxu b’dan il-mod fil-konfront tal-ġenituri tagħhom, jaġixxu bl-istess mod ukoll mal-għalliema tagħhom. Il-familja qisha l-mikrokożmo tas-soċjetà. U ħafna drabi t-tfal jirrepetu dak li jkunu għamlu fil-familja f’postijiet oħra. 

IĊ-CHAIRPERSON: Jekk ma jimpurtax se nissuġġerixxi xi ħaġa imma l-ewwel irrid niddiskutiha magħkom. 

ONOR. KARL GOUDER: Sur President, ippermettili ngħid xi ħaġa. Jien ma nafx x’inhi l-kwestjoni li għandha x’taqsam man-nursery compensation imma naħseb ladarba dawn indenjaw ruħhom jiktbulna, ikun tajjeb li ninkludu wkoll dan is-suġġett fil-lista tagħna. 

IĊ-CHAIRPERSON: Ovvjament biex induruhom kollha dawn is-suġġetti se nieħdu ammont ta’ żmien! 

ONOR. ROSIANNE CUTAJAR: Jekk kulħadd jgħidilna biex nerġgħu nqajmu xi suġġett se nispiċċaw nirrepetu ... 

ONOR. CLYDE PULI: Jien kont se nissuġġerixxi, ladarba hawn Membri miż-żewġ Kumitati, la għandna din il-lista ta’ suġġetti, ejjew nagħżlu minnhom biex naraw liema se niddiskutuhom f’laqgħat konġunti u liema le. Frankament jien nippreferi li niddiskutuhom b’mod konġunt. Issa se nżid ukoll żewġ suġġetti oħra. L-ewwel wieħed huwa fuq l-iżviluppi tal-fostering u t-tieni suġġett, li fl-opinjoni tiegħi din hija problema soċjali moderna ħafna, huwa marbut mal-loneliness all over. Illum għandek nies separati li spiċċaw joqogħdu waħedhom u dawn iridu jibdew ħajja ġdida imma ma jafux kif u x’fatta. Għandek ukoll anzjani kif ukoll tfal li ma jafux jikkomunikaw ma’ ħaddieħor.
 
ONOR. JUSTYNE CARUANA: Din il-konferenza li attendejt għaliha fuq hekk kienet u kienet intitolata “il-baħħ u jien”.

ONOR. ROSIANNE CUTAJAR: Il-Ministru Evarist Bartolo semmieha wkoll; semma t-tfal li ma jafux jilagħbu, fis-sens tal-logħob li nafu bih aħna. 

ONOR. ROSIANNE CUTAJAR: Suġġett ieħor marbut mal-familja huwa dwar tfal imwielda minn embryo freezing li sar barra minn Malta. Kif nafu għandna realtà ta’ tfal li diġà twieldu u li huma frott tal-embryo freezing. Għandna strutturi fil-pajjiż biex dawn it-tfal u l-familji tagħhom li jkollhom bżonn l-assistenza, nagħtuhielhom? 

ONOR. KARL GOUDER: Imma ssib differenza bejn tfal li twieldu permezz tal-embryo freezing u tfal li twieldu normali?

ONOR. ROSIANNE CUTAJAR: Tagħmel differenza. Meta nitkellem ma’ ġenituri li t-tfal tagħhom twieldu minn embryo freezing jgħidulek li hawn preġudizzju u stigma ...

ONOR. CLYDE PULI: Minn embryo freezing jew minn IVF? 

ONOR. ROSIANNE CUTAJAR: Minn embryo freezing. Pereżempju jien naf tliet koppji li t-tfal tagħhom ... 

IĊ-CHAIRPERSON: Huma suġġetti flimkien ...

ONOR. ROSIANNE CUTAJAR: Tista’ teħodha bħala IVF jew embryo freezing.

ONOR. JUSTYNE CARUANA: Tista’ tiftaħha wkoll għal tfal adottati, jiġifieri għandek dak it-tip ta’ sapport psikoloġiku li normalment jingħata fl-iskejjel meta t-tfal jiġu identifikati. Imma jkollok dak l-additional support meħtieġ li jingħataw minn strutturi oħra barra mill-iskola. 
IĊ-CHAIRPERSON: Jiġifieri se niddiskutu l-embryo freezing per se?

ONOR. ROSIANNE CUTAJAR: Hawnhekk qiegħed imniżżel ukoll. Għamilt dan is-suġġeriment mal-Onor. Silvio Grixti wkoll ... 

ONOR. JUSTYNE CARUANA: Naħseb għandek tagħmel referenza għar-rapporti li diġà saru fuq is-suġġett. Jekk m’iniex sejra żball, Onor. Puli, inti kont ħriġt wieħed minnhom dawn ir-rapporti. 

ONOR. CLYDE PULI: Jien għamilt wieħed fuq l-użu tal-bijoteknoloġija, fejn ikkonċentrajna ħafna fuq l-IVF. U dak ir-rapport huwa pjuttost voluminuż. 

ONOR. JUSTYNE CARUANA: F’kull leġiżlatura sar rapport.

IĊ-CHAIRPERSON: Imma naħseb li we should update this subject għax it-teknoloġija avvanzat. Illum għandek ukoll l-oocyte freezing ... 

ONOR. CLYDE PULI: Jien ma jdejjaqnix u huwa suġġett li segwejtu ħafna. Biex inkun onest, ma semmejtux għax peress li llum għandna l-Embryo Protection Act li niddiskutuh kull sena u bħalissa qegħdin fil-proċess li nemendawh. 

IĊ-CHAIRPERSON: Jekk niftakar tajjeb din kont iddiskutejtha fil-Plenarja imma rridu naraw xi jgħidu l-esperti. 

ONOR. JUSTYNE CARUANA: Ma rridux ninsew ukoll id-diżabilità. 

IĊ-CHAIRPERSON: Dik għamilt ħafna xogħol fuqha ... 

ONOR. JUSTYNE CARUANA: Iva, imma għad fadal ħafna xi jsir. 

ONOR. ROSIANNE CUTAJAR: Peress li l-Onor. Caruana semmiet id-diżabilità, min jaf li kieku niddiskutu s-sesswalità ...   

ONOR. JUSTYNE CARUANA: Dik qiegħda fl-istrateġija favur in-nisa. Hemm l-istrateġija tal-ħames snin li ġejjin u hemm chapter sħiħ fuqha. Il-politika nazzjonali tal-persuni b’diżabilità llum qiegħda in place u għandek chapter sħiħ fuq is-sesswalità. Kumbinazzjoni għadu kif tkellem ftit ilu l-Kummissarju għas-Saħħa Mentali fuq is-sesswalità u l-persuni b’diżabilità. U iva, hemm bżonn li nitkellmu fuqha. Saret teżi interessanti ħafna, jekk m’iniex sejra żball fuq livell ta’ Masters, li wieħed forsi jista’ jikkonsidra li jitkellem fuqha wkoll. Imma dawn huma issues li rridu nitkellmu dwarhom.

ONOR. ROSIANNE CUTAJAR: Forsi anke jkun jista’ jattendi hawnhekk ladarba għamel teżi daqshekk dettaljata. Pereżempju bħalissa qiegħda nagħmel ftit riċerka dwar il-prostituzzjoni u rajt kif ċerti nies b’diżabilità iħallsu biex ikollhom servizz sesswali għax minħabba li jkollhom diżabilità isibuha diffiċli biex ikollhom relazzjoni ma’ xi ħadd. Għalhekk ix-xewqa sesswali tagħhom jikkonsmawha billi jħallsu. 

ONOR. JUSTYNE CARUANA: Illum anke l-ħaddiema li jaħdmu mal-Aġenzija Sapport imħarrġin fuq dawn l-affarijiet. Fil-fatt ġibna fondi apposta mill-ESF funds fuq is-sesswalità biex ikun hemm an acceptable behaviour within the centre. Inti għandek persuni li jagħmlu xi ħaġa b’mod intenzjonat u hemm oħrajn li parti mill-kondizzjoni tagħhom ma tippermettilhomx li jeżerċitaw ċerti kontrolli, forsi anke minħabba l-medication li jkunu qegħdin jieħdu. U l-ħaddiema tal-Aġenzija ħadu taħriġ apposta biex ikunu jistgħu jidentifikaw il-każ li jkollhom quddiemhom u kif f’kull istanza għandhom iġibu ruħhom, kemm għall-benefiċċju tal-ħaddiema nfushom kif ukoll biex ikunu jistgħu jgħinu lill-klijenti tagħhom. Dik ukoll hija xi ħaġa abbinata magħha u rridu nqajmu aktar awareness fuqha għax illum m’għadhiex aktar meqjusa bħala taboo.

IĊ-CHAIRPERSON: “Is-sesswalità vis-à-vis persuni b’diżabilità”. Tajjeb jekk insemmuh hekk dan is-suġġett? 

ONOR. ROSIANNE CUTAJAR: “Sesswalità fil-ħajja ta’ persuni ...

ONOR. JUSTYNE CARUANA: ... u d-dritt ta’ persuni b’diżabilità li jkollhom relazzjoni u li jikkultivaw relazzjoni ... Dawn għandhom dritt bħal ħaddieħor. 

IĊ-CHAIRPERSON: Mela se ninkludi fil-lista tagħna s-suġġett tal-embryo and oocyte freezing. Ovvjament is-suġġetti nagħżilhom skont il-bżonn u se nipprovaw induruhom kollha. Issa li kieku kellna nieħdu laqgħa waħda għal kull suġġett, diġà għandna 21 ġimgħa. 
ONOR. CLYDE PULI: Sur President, naħseb li għandek tagħmel diskussjoni mal-Onor. Rosianne Cutajar ħalli taraw liema suġġetti se niddiskutu b’mod konġunt. Veru li għandna ħafna suġġetti imma jekk hemm laqgħat li se nagħmluhom konġunti, allura f’xi ħin jew ieħor se tlaħħaqhom. 

IĊ-CHAIRPERSON: Xi wħud minnhom isiru biss fil-Kumitat Permanenti dwar l-Affarijiet tal-Familja? 

ONOR. CLYDE PULI: Jista’ ikun tiddeċiedi hekk, u fejn hemm laqgħat li jistgħu jiġu diskussi f’laqgħat konġunti, agħmilhom konġunti. Kemm jista’ ikun agħmel ordni tas-suġġetti u anke lilna agħtina pre-avviż dwarhom ħalli nkunu nafu minn qabel x’se niddiskutu. 

IĊ-CHAIRPERSON: Ma naħsibx li nista’ nagħmel hekk u se ngħidlek għalfejn. 

ONOR. CLYDE PULI: Jien mhux qed ngħid li m’għandekx iżżomm flessibilità.

IĊ-CHAIRPERSON: Irridu nżommu flessibbiltà minħabba dak li jista’ jinqala’ ... 

ONOR. CLYDE PULI: Ma jimpurtax imma agħmel pjan xorta waħda. Naturalment xorta tista’ tkun flessibbli skont iċ-ċirkostanxi t’hemm barra. L-importanti jkun hemm pjan u mhux filgħodu tqum u tiddeċiedi li tiddiskuti t-tali suġġett. U se ngħidlek għalfejn. Il-pass li jmiss hu li tibagħtilna l-lista ħalli naħsbu ftit fuqhom. 

IĊ-CHAIRPERSON: Nitlob lis-Segretarju biex x’ħin jikteb il-lista tas-suġġetti ma jagħtihomx numru imma just jagħmilhom b’bullet form. 

ONOR. CLYDE PULI: Imma mbagħad inti agħmilhom f’ordni u għaddilna l-lista. Nerġa’ ngħidlek li tista’ tkun flessibbli u mbilli tbiddel xi suġġett ħadd mhu se jgħidlek xejn. Lilna agħtina ċans naħsbu ftit fuq x’tip ta’ esperti nixtiequ nisimgħu ħalli b’hekk ikollna lista ta’ esperti serji. 

IĊ-CHAIRPERSON: Meta nagħti suġġett li nkunu se niddiskutu f’dik il-laqgħa partikolari nippretendi li kulħadd jinformani bl-esperti li jixtieq isejjaħ. 

ONOR. CLYDE PULI: Jew bejn wieħed u ieħor tgħidilna x’tixtieq tisma’ u x’tip ta’ esperti qiegħed tistenna biex b’hekk inkunu nafu xi rridu nfittxu. Jekk se ġġib espert hawnhekk, espert kemm hu espert, u ma tagħtihx pre-avviż li f’xi ħin se tiddiskuti dak is-suġġett, dan mhux se jiġi ppreparat daqskemm forsi tkun tixtieq. 

IĊ-CHAIRPERSON: Navża daqs żewġ ġimgħat jew tliet ġimgħat qabel. 

ONOR. CLYDE PULI: Hux żewġ ġimgħat hu! Mela dawn affarijiet ta’ żewġ ġimgħat?

IĊ-CHAIRPERSON: Imma mhux se nagħmilha kollha in order din il-lista għax hemm ħafna suġġetti. Ejja naqbdu l-ewwel tlieta jew erba’ suġġetti pereżempju.
 
ONOR. CLYDE PULI: Imma jekk jien naf li se niddiskuti t-tali suġġett tlieta jew erba’ xhur oħra, għalfejn ma nagħtix pre-avviż lill-mistieden li beħsibni nġib biex ikellimni fuq dak is-suġġett?! U fuq kollox tara jekk ikunx lest li jiġi jagħtina preżentazzjoni. Il-probabilità hi li hekk se jagħtik xi ħaġa riċerkata sew.
 
IĊ-CHAIRPERSON: Kemm jista’ ikun nipprovaw nagħmlu laqgħa oħra u s-suġġetti tagħna niddiskutuhom qabel. Pereżempju nieħdu l-cremation għax dik mhux se nħalluha barra. Aħna stess, bħala Membri Parlamentari, inkunu diġà ippreparati sew biex meta niġu biex niddiskutu ... (Interruzzjonijiet) Nistgħu wkoll.

ONOR. CLYDE PULI: Imma x’inhu jżommna milli nagħmlu pjan ta’ ħidma? Qed tifhimni? Jien qed ngħid biex navżaw nies tajbin minn qabel biex dawn ikunu ppreparati. Inti tista’ issib lil xi ħadd jiddiskuti miegħek u jgħidlek żewġ kelmiet u daqshekk u jista’ jiġi xi ħadd li jkun ipprepara aktar ruħu għax tkun tajtu ċans sew u dan iġiblek riċerka dettaljata.

IĊ-CHAIRPERSON: L-aqwa li taqbel li għandu jkun hemm il-flessibilità. Is-suġġett l-ieħor li semmejna huwa “Is-sesswalità fil-ħajja ta’ persuni b’diżabilità”. 

ONOR. ROSIANNE CUTAJAR: L-Onor. Silvio Grixti semma r-residenzi għat-tfal jew nies b’diżabilità li ma jkollhomx min jieħu ħsiebhom wara l-mewt tal-ġenituri tagħhom imma din diġà  tkellimna fuqha. 
IĊ-CHAIRPERSON: Grazzi. Hemm xi suġġett ieħor li tixtiequ żżidu? (Onor. Membri: Le) Mela aħjar nieqfu hawnhekk għax diġà għandna 21 suġġett x’niddiskutu!
 
ONOR. JUSTYNE CARUANA: Sur President, trid tagħmel ukoll rapport fuq is-suġġett li niddiskutu. 

IĊ-CHAIRPERSON: Iva, hekk se nagħmlu. 

ONOR. ROSIANNE CUTAJAR: Hemm ħafna suġġetti minn ta’ qabel li għadu lanqas sar ir-rapport fuqhom. Issa jekk se jibdew jitolbuna r-rapporti rridu nagħmluhom ... 

IĊ-CHAIRPERSON: It-talba biex niddiskutu n-nurseries, x’se nsemmuh dak is-suġġett?

ONOR. JUSTYNE CARUANA: In-nurseries iħallsu biex tifel jimxi minn nursery għal oħra. U l-istess ħaġa fil-klabbs. Biex tmur minn klabb għal ieħor trid tħallas kumpens.

IĊ-CHAIRPERSON: Imma dak fl-interess tat-tifel jew tal-adoloxxent li forsi ma’ dak it-tim partikolari ma kienx qiegħed jilgħab u tħalla fuq il-bank tar-reserves, u allura jkun irid jimxi ma’ tim ieħor li forsi jagħtih opportunità aħjar. 

ONOR. CLYDE PULI: Hemm raġunijiet għaliha din imma ovvjament wieħed irid jara li l-affarijiet ikunu qed jitmexxew b’mod ġust. Aħna minn Marsaxlokk sal-Mellieħa tasal xorta. Pereżempju, minn Sqallija għal Turin għandek żvantaġġ naturali, xi ħaġa li hawn Malta m’għandniex. Allura bħala plejer inkun tellajtek jien, inkun investejt fik u nkun għamilt l-affarijiet kollha ... 

IĊ-CHAIRPERSON: Mela nsemmuha “Nursery compensation”. U għal-lum nistgħu nieqfu hawn. Nirringrazzjakom tas-sehem tagħkom f’din il-laqgħa. B’kollox semmejna 22 suġġett. Naġġorna din il-laqgħa għal data oħra li tiġi mħabbra aktar ‘il quddiem. Nirringrazzjakom. 

Fit-8.00 p.m. il-Kumitat aġġorna għal data u b’aġenda li jiġu komunikati aktar tard.

